PLENO DO DÍA 10 DE MAIO DE 2007
Interpelación presentada por D. José Antonio Orza Fernández, do G. P. Popular de Galicia, sobre o importe correspondente a Galicia en cada un dos obxectivos previstos no acordo do Consello Europeo referente ás perspectivas financeiras 2007-2013, a perda de fondos que supón respecto do período 2000-2006 e os obxectivos para acadar dentro do marco estratéxico 2007-2013
Ten a palabra o señor Fernández Leiceaga polo Grupo Parlamentario dos Socialistas de Galicia.

O señor 
FERNÁNDEZ LEICEAGA: Grazas, señora presidenta. 

Bos días, señoras e señores. 

A verdade é que temos aquí por segunda vez un debate que xa tivemos, en certa medida, no mes de decembro, como agora se lembraba. Eu creo que o Partido Popular debería comezar por darnos algunhas explicacións, en primeiro lugar, en relación coa xestión dos fondos europeos ao longo destes anos. Houbo máis de 10.000 millóns de euros de fondos europeos, xestionados por distintos gobernos do Partido Popular que, con todo, non foron capaces de alentar decisivamente ese obxectivo de converxencia, en termos de renda por habitante, co conxunto da economía española, que todos neste Parlamento perseguimos e que o Partido Popular tamén poñía como un dos seus obxectivos básicos. A escasa eficiencia na xestión dos fondos europeos suscita un elemento que debería suscitar unha modestia do Partido Popular neste tema. 

Pero hai unha segunda explicación que debería dar o Partido Popular, e eu creo que, ademais, está en condicións de dala agora. Non se pode dicir, sen máis, que vai haber unha caída na chegada de fondos europeos a Galicia, que, nalgún momento, entre o mes de decembro e xaneiro, se situaba entre o 40 e o 50% dos fondos recibidos no período 2000-2006, cando hoxe xa podemos saber –nos próximos días, e nas próximas semanas, poñeránolo sobre a mesa con máis precisión o señor conselleiro de Economía e Facenda– que esta caída ou non se vai producir, ou, de producirse, vai estar situada nunha porcentaxe moi inferior, dun díxito exclusivamente. Esas son as cifras. 

Non debemos confundir a este Parlamento e á opinión pública. Non podemos comparar 31.000 millóns con 60.000 millóns; entre outras razóns, porque todos sabemos que os territorios, as comunidades autónomas nas que se van aplicar eses fondos, no período 2000-2006, incluían moitas máis comunidades autónomas –incluían Valencia, Canarias, Asturias, Murcia, Ceuta e Melilla e algunha comunidade autónoma adicional–, e agora, no novo obxectivo converxencia, no que se van aplicar os 31.000 millóns, só estamos catro comunidades autónomas, entre elas Galicia. Non podemos facer comparacións que vulneran aquela cláusula que, desde o primeiro día do primeiro curso da facultade de económicas todos coñecemos, que é a cláusula ceteris paribus; se cambiamos os elementos da comparación, estamos facendo moi mal, señor Orza, e aí temos un problema. Eu creo que deben abandonar a política de que todo é unha catástrofe, deben abandonar a mensaxe de que estamos nunha serie de catastróficas desgrazas, como na película infantil estreada recentemente. 

Podemos ter un debate moito máis racional, sosegado e máis produtivo e frutífero tamén. Nós diciamos no mes de decembro que este era un bo acordo para Galicia, que había un efecto positivo, que era o de manterse como rexión obxectivo 1 –agora rexión converxencia–, porque gañamos tempo para esta converxencia e gañamos recursos que imos necesitar para poder facela efectiva. Diciamos, tamén, que unha comparación cuantitativa dos datos do período 2000-2006 coas hipóteses razoables sobre o que sucedería no noso país no período 2007-2013 indicábanos que iamos ter, na peor das situacións, unha pequena mingua de recursos. Hoxe sabemos algo máis e eu creo que debemos felicitarnos todos por ese resultado. O fondo tecnolóxico, que algúns teñen interese en discutir, non só vai supoñer unha achega de arredor de 300 millóns de euros, que é o que nos correspondería de acordo co noso peso poboacional no conxunto das rexións de obxectivo converxencia, senón que imos ter sobre 60 millóns de euros adicionais nestes anos e, polo tanto, superamos con moito esa porcentaxe. Ese é un magnífico resultado, e debemos felicitar o conselleiro de Economía por ese resultado. 

Pero, sobre todo, o efecto máis positivo sobre a economía de Galicia é que se despexasen os nuboeiros de incerteza. Entrar dentro das rexións de obxectivo 1, saber que podemos contar con fondos suficientes, foi un elemento, unha inxección de confianza, ao que responderon adecuadamente os sectores empresariais, que son os últimos responsables das decisións de investimento. O cambio de Goberno, coa introdución de novas prácticas de transparencia e de obxectividade en uso de recursos públicos, de eliminación de prácticas clientelares e discrecionais, foi un elemento que afianza ese escenario de confianza no que as decisións de investimento se producen. 

Recentemente, nunha comisión, comentamos como o informe das cámaras de comercio europeas sobre as expectativas empresariais indicaban unha elevación substancial da confianza dos empresarios, dos investidores, na economía de Galicia nos próximos anos. Todos os datos que recollemos indican que seguimos nesa situación e que, polo tanto, estamos nunha situación que nos permite ver con certo optimismo o futuro. Do que se trata é de non estragalo, de non introducir elementos que rompan a confianza nas institucións; non introducir, por exemplo –e iso si que é unha responsabilidade moi directa do Grupo Popular e, seguramente, do seu presidente–, prácticas no Consello de Contas que quebran a confianza nas institucións galegas. (Aplausos.) Eu pediríalle que, como está na súa man, corrixan esas prácticas.

 Pero tamén desde o Goberno hai cousas que facer, sen dúbida. Compartimos co Grupo Popular a necesidade de aclarar perfectamente o novo marco estratéxico no que imos ter que xestionar os fondos europeos, sobre todo, porque é un clamor que necesitamos cambiar algúns piares básicos dese marco en relación co marco anterior. Temos que definir o novo marco xeral e os programas operativos, pero tamén é certo que os propios servizos da Comisión indican que ata o mes de novembro temos tempo suficiente para definir con precisión eses programas operativos. Hai tempo, pero tamén é certo que o conselleiro de Economía, que ten esa responsabilidade, debe impulsar coa máxima decisión e co máximo vigor esa definición nas próximas semanas e nos próximos meses. 

Cremos que para o marco 2007-2013 son necesarios algúns cambios. O primeiro é que se debe incorporar unha maior esixencia de eficiencia no uso dos recursos, porque vai ser o último período no que teñamos acceso pleno aos fondos de converxencia, aos fondos estruturais. A partir de aí, teremos un acceso mitigado a través da política de primar as rexións que saen, porque nese momento terémonos achegado decisivamente ao obxectivo de converxencia. 

En segundo lugar, será necesario reorientar o modelo de crecemento. Este debate que pretende enfrontar o necesario investimento en capital físico co investimento en capital humano a nós parécenos un falso debate. Temos un atraso en materia de infraestruturas –sobre todo, en materia de infraestruturas de comunicación– que hai que resolver e que é unha das herdanzas máis pesadas da xestión do Partido Popular. Sen dúbida, o investimento en capital físico é unha condición necesaria, pero non é unha condición suficiente para a competitividade e o progreso do noso país na nova economía do coñecemento. Por iso, parécenos moi acertado que o acento se poña a partir de agora naquelas políticas que priman o capital humano, o capital en formación, o capital en creación de empresas, o capital tecnolóxico..., todos aqueles elementos que son capaces de garantir a competitividade das nosas empresas no futuro. 

Sen dúbida, o obxectivo final da nosa xeración ten que ser –porque está no horizonte e é posible con estas novas políticas– chegar a acadar a converxencia coa economía española nos próximos anos. Este é o grande obxectivo da nosa xeración. Só con ese uso eficiente dos fondos europeos, só con esa reorientación do modelo de crecemento, estaremos en condicións de conseguilo. 

Permítanme facer en trinta segundos unha última homenaxe a unha científica social que acaba de morrer recentemente, a canadense Jane Jacobs. Dicíanos nalgún dos seus libros máis acertados que o desenvolvemento é un proceso de facelo un mesmo; polo tanto, a responsabilidade está en nós mesmos. Se acertamos, se somos capaces de poñer en marcha as políticas adecuadas, conseguiremos ese desenvolvemento; se non, fallaremos, pero fallaremos nós. 

Moitas grazas.
